
 
Freideg, de 17.07.2026 

Communiqué: Intransparenz am Minister Meisch sengem Projet ALPHA 

Ab der Rentrée 2026/27 leeft de Projet ALPHA an de Schoulen zu Lëtzebuerg un. Domat 
wäerten d’Elteren de fräie Choix kréien, hier Kanner klassesch op Däitsch oder op Franséisch 
z’alphabetiséieren. 

D’CSJ – Schüler a Studente begréisst all Efforten, déi gemaach gi fir Schüler mat 
ënnerschiddleche sproochlechen Hannergrënn déi selwecht Chancen op eng gutt Bildung ze 
bidden. Eng Segregatioun vun der Bildungsgesellschaft däerf de Projet ALPHA net 
verursaachen. D’Méisproochegkeet als Avantage vu Lëtzebuerg soll och net verschwannen. 
Mir stelle fest, dass dës Bildungsreform decidéiert gouf, nach ier d’Evaluatioun vum 
Pilotprojet ALPHA publizéiert gouf. Zudeem ass d’Representativitéit vun de Resultater vum 
Pilotprojet ALPHA net garantéiert. 

Fir d’CSJ – Schüler a Studenten ass dëst politescht Virgoen, besonnesch am Kader vun enger 
Bildungsreform, déi déi kommend Generatioune vu Schüler präägt an domat d’Zukunft vu 
Lëtzebuerg matbestëmmt, kritesch ze betruechten. Esou Reforme musse vu 
wëssenschaftlechen Evidenze legitiméiert ginn a solle vun der Politik respektéiert ginn. All 
aner Politik spillt liichtfäerteg mat der Zukunft vun de Jonken. 

Mir kritiséieren d’Virgoensweis vum Bildungsminister Claude Meisch, a besonnesch d’Faiten: 

• dass Mësstrauen an Intransparenz geschaf goufen andeems d’Studieresultater vum 
Pilotprojet ALPHA verzögert an oniwwersiichtlech publizéiert goufen. 

• dass eng politesch Decisioun getraff gouf, nach ier d’Pilotphas am ganze Fondamental 
iwwerhaapt ofgeschloss war. 

• dass de Kader net preparéiert war: An der Ufanksphas huet en harmoniséiert 
didaktescht Material op béide Sprooche gefeelt. 

• dass d’Methodik vum LUCET vum Minister kritiséiert gouf, fir onbequeem Resultater 
ze relativéieren. Dësen Ëmgang mat der Fuerschung ass alarmant. 

D’CSJ – Schüler a Studente fuerdert eng Bildungspolitik, déi d’Wëssenschaft respektéiert an 
an där Reformen déi néideg Zäit kréien, erprouft ze ginn. Politesch Volontéiten däerfen net 
iwwert wëssenschaftlechen Evidenze stoen. Eis Kritik gëllt der ontransparenter an 
iwwerstierzter Form vun dëser Reform. 


